
 Zientzia eta froga zientifikoak 
Argi aldian 

MARIAN IRIARTE 

Kimika irakaslea EHUn 

Urteari hasiera eman beharreko unean, gehienon buru-bihotzetan urtearekin batera egitasmo berriak eta ohitura txarrak baztertzea egoten da. Egunoroko bizitzak aditzera eman digunez, askotan asmoak asmo eta besterik ez, baina dena den, gaurkoan egitasmo hori nire zutabetxo honi aplikatu nahi izan diot. 

Badira gaur egunean informazio-iturri ugari, eta zalantzarik gabe eskuragarriena Internet bera da. Duela urte gutxi arte, informazioa jasotzeko liburuetara jo behar izaten genuen, eta nire irakasle batek esaten zuen moduan, «libururik okerrena, beti izango da apunterik onenak baino hobea». Liburu batean jarritakoa, gutxienez idazleaz gain beste batek edo batzuek irakurri eta zuzendutakoa da. Garbi dago ez dugula teknologia berrien aurka jo behar, eta teknologia hauek eskaintzen digutenaz baliatzen jakin behar dugula. Baina irizpide kritikoak norberarena izan behar du, eta ez dugu «sarean» aurkitutako edozer aintzat hartuko kristau ikasbidea bailitzan. Eta hau guztia zertara dator? Bada, ni neu duela hiruzpalau egun gaurko zutabetxoa prestatzen ari nintzela, Interneten aurkitutakoak burura ekarri zidana aurkeztuko dizuet jarraian. 

Hainbat eta hainbat mito sasizientifiko dago denon ahotan, eta mito urbanoen antzekoak barreiatzen dira gehienetan oinarri zientifiko handiegirik gabe. Zientziaz ari garenean, gure ingurua ezagutzeko eta hobeki ulertzeko jarraitzen diren arau-multzoaz ari gara, nolabait esateko. Zientzian ez du edozerk balio, lehenengo egitate esperimental batzuk izango dira, zergatik gertatzen diren argitu nahiko direnak, ondoren teoria bat edo gehiago proposatuko da, eta teoria hori ona ala txarra izango da ebidentzia esperimentalak argitzeko duen gaitasunaren arabera, ez teoriaren zailtasun edo konplexutasunaren arabera. 

Zutabetxo honen hasieran Interneten aurki daitezkeenak aintzat hartu baino lehen irizpide kritiko minimoa behar dela esan badut ere, gaurkoan juxtu kontrakoa frogatzeko balio duen informazioaz baliatuko naiz. BBCk duen orrialde batean hainbat eta hainbat mito hori baino ez direla aurkitu dut. 

Zenbat aldiz entzun dugu egunean 6-8 basokada ur edatea oso komenigarria dela? Zer froga zientifiko dago horren azpitik? Bada, dirudienez ez dago gauza handirik esaldi horri eusteko. Ura hartzea esaten dugunean, ez du nahita ez ur likido gardena esan nahi. Gure gorputzak ura behar du, baina hainbat iturritatik jaso dezake ur hori, hau da, gure dietan modu askotan hartzen dugu gure gorputzak behar duen ur hori. Eta zertarako dugu, bada, gizakiok egarriaren sentsazioa? Bada, gure gorputzak ura noiz behar duen jakiteko. Beraz, ura edatea ona baldin bada ere, inon ez dago frogatuta hainbeste basokada ur hartzeak gure gorputzari mesede handirik egiten dionik. Txikitatik entzun dudan beste esaera zaharrak honela dio: ez da ona argi gutxirekin irakurtzea. Eta zer ondorio kaltegarri ekar litzake honek? Garbi dago argi gutxirekin irakurtzen ari garenean gure begiak neurri batean bortxatu egiten ditugula, baina une hori pasatutakoan, berriro ere euren egoera arruntera itzuliko dira. 

Eta badago beste bat: gizakiok gure garunaren %10 baino ez omen dugu aprobetxatzen. Egia ote? Indianako zientzialariek egindako ikerketek diotenez, ez dago inongo arrazoirik hori horrela dela sinesteko. NMR erresonantziek eta eskanerrek ez dute aditzera ematen gure garunean aktibitaterik gabeko lekurik dagoenik. Beste gauza bat izango litzateke oraindik ere ez garela gai gure garunaren zati guztiek zertan eta nola egiten duten lan esplikatzeko. Bukatzeko, askotan entzuten da hil eta gero azazkalek eta ileak hazten jarraitzen dutela. Egin al dira benetako neurketak hori horrela dela egiaztatzeko? Litekeena da gorpuaren larruazalak atzera egindakoan ilusio optiko bat baino ez izatea. 

Dena den, gure eskura hainbeste informazio daukagun honetan, izan gaitezen neurri batean gutxienez eszeptiko samarrak, eta gauzak bere horretan itsu-itsuan sinistu baino lehen, gutxienez zalantza izpiren bat jar diezaiegun. 

